საქართველოს რეგიონული განვითარებისა და ინფრასტრუქტურის მინისტრს
 ქალბატონ მაია ცქიტიშვილი

ქალბატონო მაია,

როგორც მოგეხსენებათ, საქართველოს მთავრობის 2019-2020 წლების პროგრამით, ერთ-ერთ პრიორიტეტს ხარისხიანი ჯანდაცვის სისტემის განვითარება და საზოგადოების თითოეული წევრისთვის ამ სიკეთეზე ხელმისაწვდომობის უზრუნველყოფა წარმოადგენს.  იმ პირობებში, რომ  საკუთრების ფორმის მიხედვით, ქვეყანაში არსებული ჰოსპიტალური ქსელის სურათი რადიკალურად განსხვავდება მსოფლიოში არსებულისგან, საავადმყოფოთა 85% კერძო მომგებიანია, სამინისტრო გარკვეული გამოწვევების წინაშე დგება სერვისების თანაბარი და სამართლიანი გადანაწილების კუთხით. აღნიშნული მიმართულებით დიდი მნიშვნელობა ენიჭება „ნ.ყიფშიძის სახელობის ცენტრალური საუნივერსიტეტო კლინიკის“ სახელმწიფო საკუთრებაში დატოვებასა და სახელმწიფოსთვის პრიორიტეტული სერვისების განვითარებას. აღნიშნულთან დაკავშირებით წარმოგიდგენთ ტექნიკურ დავალებას შპს „ნ.ყიფშიძის სახელობის ცენტრალური საუნივერსიტეტო კლინიკის“ განვითარების თაობაზე“ (იხ. დანართი 1).

დანართი
ტექნიკური დავალება
შპს „ნ.ყიფშიძის სახელობის ცენტრალური საუნივერსიტეტო კლინიკის“ განვითარების თაობაზე

საკითხის განმარტება
ჯანდაცვის სისტემის ერთ-ერთ მთავარ პრიორიტეტს მაღალხარისხიან და ეფექტიან სამედიცინო მომსახურებაზე თანაბარი გეოგრაფიული და ფინანსური ხელმისაწვდომობის უზრუნველყოფა წარმოადგენს. 2018 წლის მონაცემებით, საქართველოში ფუნქციონირებდა 287 საავადმყოფო 16,299 საწოლით. საავადმყოფოთა 15% სახელმწიფო საკუთრებაშია, 0.4% კერძო-არამომგებიანი, ხოლო 85% კერძო-მომგებიანი დაწესებულებებია.  საერთაშორისო შედარება ცხადყოფს, რომ კერძო-მომგებიანი სტაციონარული ქსელის ასეთი მაღალი ხვედრითი წილი მსოფლიოს თითქმის არცერთ ქვეყანაში არ არის. აშშ-შიც კი, სადაც უმეტეს წილად კერძო სადაზღვევო სისტემაზე დაფუძნებული მოდელია განვითარებული, კერძო მომგებიანი ჰოსპიტლების წილი მხოლოდ 21%-ია. სახელმწიფო საკუთრებაში (როგორც ცენტრალური, ისე მუნიციპალური) საავადმყოფოების საწოლფონდი შეადგენს 2,572 (აქედან ფსიქიკური სერვისებისთვის - 636, ტუბერკულოზის სერვისებისთვის - 340), რაც ქვეყანაში არსებული საწოლფონდის 16%-ია.

აღსანიშნავია ის ფაქტიც, რომ მხოლოდ საყოველთაო ჯანმრთელობის სახელმწიფო პროგრამის ფარგლებში 2018 წელს სტაციონარებისთვის ანაზღაურებული საერთო თანხიდან (740 მლნ ლარი) მხოლოდ 8%-ს (58.5 მლნ ლარი) შეადგენდა სახელმწიფო საკუთრებაში არსებულ სტაციონარებზე გადარიცხული თანხა. 

იმ რეალობაში, რომ საავადმყოფოთა 85% კერძო მომგებიანია და სახელმწიფო ხარჯები სამედიცინო სერვისებზე მზარდი ტენდენციით ხასიათდება, კრიტიკული მნიშვნელობა აქვს სტრატეგიული მნიშვნელობის საავადმყოფოების სახელმწიფო საკუთრებაში დატოვებასა და სახელმწიფოსთვის პრიორიტეტული სერვისების განვითარებას.

სახელმწიფო საავადმყოფოთა ქსელის განვითარების მთავარი მიზანი უნდა იყოს მაქსიმალურად ხარისხიანი და ხარჯეფექტური სამედიცინო მომსახურება; გამჭვირვალე მაღალი დონის სტანდარტების დაწესება; სერვისების შედარებით დაბალი ფასი; დაბალი არაპირდაპირი ხარჯები; კომპლექსური მომსახურების გაწევის შესაძლებლობა; მაღალი (70-80%) უტილიზაცია. აღნიშნული ხელს შეუწყობს ჯანდაცვის ხარჯების ზრდის შეკავებას და შეამცირებს მოსახლეობის მიერ ჯანდაცვაზე ჯიბიდან გადახდების წილს.

ზემოაღნიშნულის განხორციელების ერთ-ერთი ეფექტური გზაა შპს „ნ.ყიფშიძის სახელობის ცენტრალური საუნივერსიტეტო კლინიკის“ სახელმწიფო საკუთრებაში დაბრუნება და არასამეწარმეო (არაკომერციული) იურიდიული პირად ან შეზღუდული პასუხისმგებლობის საზოგადოებად ჩამოყალიბება, რაც შეამცირებს როგორც ადმინისტრაციულ, ისე შესყიდვის ხარჯებს. გასათვალისწინებელია კლინიკის ცენტრალური მდებარეობა, რაც მის გამოყენებას შესაძლებელს ხდის, როგორც თბილისის, ასევე მთელი ქვეყნის მოსახლეობისთვის. კლინიკაში წარმატებით შეიძლება განვითარდეს სასწავლო ბაზები საუნივერსიტეტო პრაქტიკული სწავლებისა და რეზიდენტების მომზადებისთვის, რაც სახელმწიფოსთვის მნიშვნელოვანი ბერკეტია ჯანდაცვაში ადამიანური რესურსის სტრატეგიის რეალიზაციისთვის. 

წინამდებარე ტექნიკური დავალება აღწერს შპს „ნ.ყიფშიძის სახელობის ცენტრალური საუნივერსიტეტო კლინიკის“ ფიზიკური ინფრასტრუქტურის განვითარების საჭიროებებს და ეტაპებს. 

საუნივერსიტეტო კლინიკის მოკლე დახასიათება

შპს „ნ.ყიფშიძის სახელობის ცენტრალური საუნივერსიტეტო კლინიკა“, სს „უნივერსალური სამედიცინო ცენტრი“, შპს „თბილისის ბავშვთა ინფექციური კლინიკური საავადმყოფო“ სახელმწიფოს მიერ, 2015 წლის ოქტომბერში სს „საპარტნიორო ფონდს“ (საქართველოს მთავრობის 2015 წლის 20 ივლისის N1588 განკარგულება), ხოლო 2017 წლის მარტში შპს „კლინიკების განვითარების კომპანიას“ საკუთრებაში გადაეცა. 

ყიფშიძის სახ. ცენტრალური საუნივერსიტეტო კლინიკის  საერთო ფართი შეადგენს 77035 კვ.მ-ს, აქედან შენობების ფართობი - 67344 (19 შენობა). ფუქციონირებადი ნაწილი (≈18,000 კვ.მ), ძირითადად, „ემერჯენსის“ და პათანატომიის შენობებს მოიცავს. საავადმყოფო 76 საწოლზეა გაშლილი. ფუნქციონირებს დიაგნოსტიკური ცენტრი, რამდენიმე მნიშვნელოვანი სტაციონარული განყოფილება მათ შორისაა მულტიპროფილური დეპარტამენტი (თერაპიული, ქირურგიული და გინეკოლოგიური სამსახურებით), გადაუდებელი დახმარების, კარდიოლოგიის (რომელშიც გაერთიანებულია ინტერვენციული კარდიოლოგიის, კარდიოქირურგიის და არითმოლოგიის სამსახურები), ნევროლოგიის (ინსულტის მართვის ცენტრით), ოფთალმოლოგიის, ნეფროლოგია/ჰემოდიალიზის, ასევე - პათანატომიის დეპარტამენტები. თუმცა, საავადმყოფო სრულად ვერ პასუხობს თანამედროვე სტანდარტებს.12-სართულიანი შენობა (≈50,000 კვ.მ), მნიშვნელოვან რემონტს საჭიროებს და ამჟამად თითქმის მთლიანად გამოუყენებელია.

შესასრულებელი სამუშაო 

1. შპს „ნ.ყიფშიძის სახელობის ცენტრალური საუნივერსიტეტო კლინიკის“ აღჭურვა-რეაბილიტაციის გეგმის მომზადება კლინიკების განვითარების კონვეფციისა და ფუნქციური გეგმის საფუძველზე;
2. საინვესტიციო მიზნებისთვის რესურსის მობილიზება „ყიფშიძის სახ. ცენტრალური საუნივერსიტეტო კლინიკაში“ საწოლფონდის შემდეგი სიმძლავრეების შექმნის მიზნით: 350 საწოლზე (მრავალპროფილური) (101 მილიონი ლარი, (350 საწოლი x 100 კვ/მ საწოლზე). 


